
Azərbaycan Respublikasının Prezidenti İlham Əliyev oktyabrın 26-da İtaliyanın Rai-1
televiziya kanalına müsahibə verib.

Dövlətimizin başçısı müsahibəsində bildirib ki, sentyabrın axırlarında hərbi əməliyyatlara
başlamağın əsas səbəbi Ermənistanın danışıqlar prosesini hər vasitə ilə pozmaq istəməsi, baza
prinsiplərini qəbuledilməz hesab etməsi, Azərbaycanın danışıqları Ermənistan ilə deyil,
qondarma “Dağlıq Qarabağın” rəhbərləri ilə aparmalı olması ilə bağlı tələblər səsləndirməsidir. 

Qeyd olunub ki, məsələnin sülh yolu ilə həlli üçün  onlar baş nazirin şəxsində açıq bəyan
etməlidirlər ki, baza prinsiplərini qəbul edirlər. Baza prinsipləri isə prinsip etibarilə BMT
 Təhlükəsizlik Şurasının dörd qətnaməsinə əsaslanır. 

Prezident İlham Əliyev Azərbaycana və Türkiyəyə qarşı Suriyadan minlərlə muzdlunun
Türkiyədən keçməklə Qarabağa göndərilməsi ilə bağlı irəli sürülən ittihamları tutarlı faktlarla
təkzib edərək Fransa və Rusiya kimi  bitərəfliyə riayət etməli olan ölkələrin Ermənistana  həm
siyasi, həm hərbi, həm də mənəvi dəstək vermələrinin yolverilməz olduğunu bildirib. Vurğulanıb
ki, Qarabağ regionunun həm oraya qayıtmalı olan azərbaycanlıların, həm də hazırda orada
yaşayan ermənilərin dinc yanaşı yaşayacaqları, firavanlaşan bir əraziyə çevrilməsindən ötrü
müharibənin nəticələri, işğal aradan qaldırılmalı, azərbaycanlılar əsrlərboyu yaşadıqları torpaqlara
qayıtmalı və erməni əhali ilə qonşuluqda, razılıq şəraitində yaşamalıdırlar.

Sənaye

    Muxtar respublikada həyata keçirilən uğurlu iqtisadi siyasət
sənayeləşmə prosesini daha da sürətləndirmiş, rəqabətədavamlı
və ixracyönlü məhsullar istehsal edən yeni müəssisələr yara-
dılmışdır.
    2020-ci ilin yanvar-sentyabr aylarında muxtar respublikada
836 milyon 951 min 400 manat dəyərində sənaye məhsulu
istehsal olunmuşdur ki, bu da bir il öncəki göstəricini 1 faiz
üstələmişdir.
    Sənaye məhsulu istehsalının 96,6 faizi malların, 3,4 faizi
isə xidmətlərin payına düşmüşdür. İstehsal olunan sənaye
məhsulunda özəl bölmənin payı 94,2 faiz təşkil etmişdir ki,
bu da ölkənin digər iqtisadi rayonları ilə müqayisədə ən
yüksək göstəricidir.

Sənaye məhsulu istehsalının dinamikası, min manat

    2020-ci ilin yanvar-sentyabr aylarında muxtar respublikada
dövlət dəstəyi ilə iqtisadi fəaliyyətin müxtəlif sahələrində
100 layihə üzrə istehsal və xidmət obyektləri yaradılmış, 59
layihə üzrə istehsal və xidmət obyektlərinin yaradılması
hazırda davam etdirilir. 
    Sənayenin inkişafı məqsədilə bank və kredit təşkilatları
tərəfindən təsərrüfat subyektlərinə 2020-ci ilin yanvar-sentyabr
aylarında 17 milyon 960 min manat kredit verilmişdir ki, bu
da bir il öncəki göstəricidən 2,5 dəfə çoxdur.
    Sənayedə istehsalın həcminin artması nəticəsində 2020-ci
ilin yanvar-sentyabr aylarında 222 milyon 992 min 200 ABŞ
dolları dəyərində sənaye məhsulları ixrac olunmuşdur.

Hərbi quruculuq

    Muxtar respublikada ordu quruculuğu istiqamətində
tədbirlər davam etdirilir.
    2020-ci ilin yanvar-sentyabr aylarında Naxçıvan şəhərində
istirahət parkının tikintisi, yataqxananın əsaslı təmiri başa
çatdırılmış, iki qərargah binasının, iki əsgər yataqxanasının,
iki anbarın, istirahət parkının, hərbi zavodun, mərkəzi hərbi
xəstəxananın tikintisi, əsgər yataqxanasının əsaslı təmiri
davam etdirilir. 
    Babək rayonunda beş avtomobil saxlancının əsaslı təmiri,
vertolyot meydançasının tikintisi başa çatdırılmış, avtomobil
saxlancının və iki yeraltı saxlancın tikintisi davam etdirilir.
    Sədərək rayonunun Heydərabad qəsəbəsində əsgəri-yaşayış
kompleksinin yenidən qurulması, Culfa rayonunda əsgər ya-
taqxanasının əsaslı təmiri başa çatdırılmış, retranslyasiya
məntəqəsinin tikintisi, əsgər yataqxanasının əsaslı təmiri
davam etdirilir.
    Şahbuz rayonunda üç anqarın tikintisi başa çatdırılmış,
yaşayış binasının tikintisi, əsgər yataqxanasının əsaslı təmiri
davam etdirilir.
    Şərur rayonunda 3-cü və 8-ci Sərhəd zastavaları üçün
xidmət və yaşayış komplekslərinin tikintisi başa çatdırılmış,
6-cı Sərhəd Zastavası və Daxili Qoşunların hərbi hissəsində
infrastruktur obyektlərinin tikintisi davam etdirilir.
    Hərbi qulluqçuların mənzil-məişət şəraitinin yaxşılaşdı-
rılması məqsədilə Naxçıvan hərbi şəhərciyində və Sədərək
rayonunda zabit-gizir ailələrinə yeni xidməti mənzillər
təqdim edilmişdir.
    Cari ilin ötən dövründə Əlahiddə Ümumqoşun Ordunun
hərbi hissələrinə 10 “Qazel” markalı yük, “Ford” və “Volks-
wagen” markalı 2 minik avtomobili təqdim olunmuşdur.
Bundan əlavə, Əlahiddə Ümumqoşun Orduya hərbi infra -
strukturun yenilənməsi işlərinin daha keyfiyyətlə aparılması
məqsədilə xüsusi tikinti-inşaat texnikaları verilmişdir. 

Tikinti-quruculuq və su təchizatı tədbirləri

    Ümumi inkişafın təmin edilməsində vəsait qoyuluşları
mühüm rol oynayır. Bu istiqamətdə muxtar respublikada
2020-ci ilin yanvar-sentyabr aylarında bütün maliyyə mən-

bələrindən əsas kapitala 797 milyon 957 min 500 manat
vəsait yönəldilmişdir ki, bu da bir il öncəki göstəricidən 0,9
faiz çoxdur. Bu göstərici ölkənin digər iqtisadi rayonları ilə
müqayisədə Naxçıvan Muxtar Respublikasında əsas kapitala
vəsait qoyuluşlarının həcminin daha çox  olduğunu deməyə
əsas verir.

Əsas kapitala yönəldilmiş vəsaitlər, min manat

    Vəsait qoyuluşlarının 764 milyon 376 min manatı və ya
95,8 faizi tikinti-quraşdırma işlərində istifadə edilmişdir ki,
bu da bir il öncəki göstəricidən 1,9 faiz çoxdur.
    2020-ci ilin yanvar-sentyabr aylarında muxtar respub-
likada 217 müxtəlif təyinatlı obyekt tikilmiş, yenidən qu-
rulmuş və ya əsaslı təmir olunmuş, 207 müxtəlif təyinatlı
obyektin tikintisi, yenidən qurulması və ya əsaslı təmiri
davam etdirilir.
    Muxtar respublikada tikinti-quraşdırma işlərində şəffaflığın
və qiymət intizamına nəzarətin daha effektiv və çevik
şəkildə təmin edilməsi məqsədilə “Elektron nəzarət portalı”
yaradılmışdır.
    Cari ilin ötən dövründə yaşayış məntəqələrində kommunal
xidmətlərin səviyyəsinin yaxşılaşdırılması məqsədilə muxtar
respublikaya 14 kommunal təyinatlı müxtəlif, o cümlədən 5-i
bərk tullantıların, 6-sı məişət tullantılarının daşınması üçün,
3-ü isə digər kommunal təyinatlı texniki nəqliyyat vasitəsi
gətirilmişdir.
    Yaşayış məntəqələrinin abadlaşdırılması, səmərəli idarə-
etmənin və əhaliyə göstərilən xidmətlərin səviyyəsinin yük-
səldilməsi tədbirlərinə uyğun olaraq 2020-ci ilin yanvar-
sentyabr aylarında 5 kənd mərkəzi istifadəyə verilmiş,
5 kənd mərkəzinin inşası davam etdirilir.
    Muxtar respublikada 1 yaşayış binasının tikintisi, 6 yaşayış
binasının yenidən qurulması başa çatdırılmış, 4 yaşayış
binasının tikintisi, 11 yaşayış binasının yenidən qurulması
davam etdirilir. Bundan əlavə, Naxçıvan şəhərində “Gənclər
Yaşayış Kompleksi”nin tikintisi, tələbə yataqxanasının yenidən
qurulması davam etdirilir.
    Əhalinin həyat səviyyəsinin yaxşılaşması fərdi yaşayış
evlərinin tikintisinə də müsbət təsir göstərmiş, 2020-ci ilin
yanvar-sentyabr aylarında muxtar respublikada əhalinin şəxsi
vəsaiti hesabına, ümumilikdə, 366 min 697 kvadratmetr
yaşayış sahəsi istifadəyə verilmişdir.
    Şərur rayonunda Şərur Şəhər Sutəmizləyici Qurğular
Kompleksinin, Cəlilkənddə içməli su şəbəkəsinin tikintisi
başa çatdırılmış, Babək, Ordubad, Kəngərli və Sədərək rayon
mərkəzlərində, ətraf qəsəbə və kəndlərdə içməli su təchizatı
və kanalizasiya sistemlərinin, Şərur rayonunun Sərxanlı,
Kəngərli rayonunun Qarabağlar, Yurdçu və Qabıllı kəndlərində
içməli su şəbəkələrinin tikintisi davam etdirilir. 
    Şərur rayonunun Dəmirçi kəndində içməli su xəttinin
çəkilişi başa çatdırılmış, Babək rayonunun Sirab, Ordubad
rayonunun Nüsnüs və Yuxarı Əndəmic kəndlərində içməli su
xətlərinin çəkilişi davam etdirilir.

    Muxtar respublikada çoxşaxəli iqtisadiyyatın formalaş-
dırılması və sosial sahənin inkişafı istiqamətində həyata ke-
çirilən tədbirlər “İxrac ili” elan edilmiş 2020-ci ilin yanvar-
sentyabr aylarında da davam etdirilmişdir.
    2020-ci ilin yanvar-sentyabr aylarında inkişafı xarakterizə
edən əsas göstərici kimi ümumi daxili məhsul istehsalı
2 milyard 101 milyon 254  min manat olmuşdur ki, bu da
bir il öncəki göstəricidən 0,7 faiz çoxdur. Hər bir nəfərə
düşən ümumi daxili məhsul isə əvvəlki ilin müvafiq
dövrünə nisbətən 1,2 faiz artaraq 4564 manat olmuşdur.
Ümumi daxili məhsulun tərkibində ilk yeri 28 faizlik
payla sənaye sahəsi tutmuş və maddi istehsalın payı 57
faiz təşkil etmişdir.
    2019-cu ilin müvafiq dövrü ilə müqayisədə 2020-ci
ilin yanvar-sentyabr aylarında sənaye məhsulu 1 faiz,
əsas kapitala yönəldilən vəsaitlər 0,9 faiz, kənd təsərrüfatı
məhsulu 3,7 faiz, informasiya və rabitə xidmətləri 4,6
faiz artmışdır.

Makroiqtisadi göstəricilər

Müqayisə 
predmeti

2020-ci ilin 
yanvar-sentyabr

ayları, faktiki 

2019-cu ilin müvafiq
dövrünə nisbətən,

faizlə

Ümumi daxili məhsul, 
min manat 2 101 254,0 100,7*

Hər bir nəfərə düşən ümumi 
daxili məhsul, manat 4 564,0 101,2

Sənaye məhsulu, min manat 836 951,4 101,0*

Əsas kapitala yönəldilən 
vəsaitlər, min manat 797 957,5 100,9

Kənd təsərrüfatı məhsulu,  
min manat 391 080,2 103,7*

Nəqliyyat sektorunda yük 
daşınması, min ton 12 272,0 98,6

İnformasiya və rabitə 
xidmətləri, min manat 42 694,1 104,6

o cümlədən mobil rabitə, 
min manat 33 912,1 101,6

Pərakəndə əmtəə dövriyyəsi, 
min manat 1 292 426,5 99,2*

Əhaliyə göstərilən ödənişli  
xidmətlər, min manat 170 386,9 98,5*

Xarici ticarət dövriyyəsi, 
min ABŞ dolları 356 811,2 101,5

o cümlədən
ixrac 309 992,0 100,8

Bir işçiyə hesablanmış orta 
aylıq əməkhaqqı, manat 527,8** 115,7

     *) müqayisəli qiymətlər üzrə
     **) yanvar-avqust ayları göstəricisi

2020-ci ilin yanvar-sentyabr aylarında 
Naxçıvan Muxtar Respublikasının sosial-iqtisadi inkişafı

Ardı 2-ci səhifədə

Kənd təsərrüfatı və yaşıllaşdırma tədbirləri

    Muxtar respublikada əhalinin ərzaq məhsulları ilə etibarlı
təminatında mühüm yer tutan kənd təsərrüfatının inkişafı
üzrə ardıcıl tədbirlər həyata keçirilir.
    2020-ci ilin məhsulu üçün muxtar respublikada 63405
hektar sahədə əkin aparılmışdır ki, bu da 2019-cu ilin məhsulu
üçün əkilmiş sahədən 435 hektar çoxdur.

Cəmi əkin sahələri, hektarla

    Muxtar respublikada taxılçılıq əsas istiqamət kimi diqqətdə
saxlanılmış və 2020-ci ilin məhsulu üçün 36879 hektar
sahədə taxıl əkilmişdir ki, bunun da 36099 hektarı payızlıq,
780 hektarı isə yazlıq taxıldır. Taxıl zəmilərinin 26293 hek-
tarında buğda, 10586 hektarında isə arpa əkilmişdir. Bir il
öncəyə nisbətən taxıl əkini sahəsi 3571 hektar artmışdır. Cari
ildə taxıl zəmilərindən 115 min 649 ton məhsul tədarük edil-
mişdir ki, bu da bir il öncəki göstəricidən 12665 ton çoxdur. 
    Tələbata uyğun olaraq kartofçuluğun inkişafında müsbət
dinamika saxlanılmış və 2020-ci ildə 3241 hektar sahədə
kartof əkini aparılmışdır ki, bu da bir il öncəyə nisbətən
əkilmiş sahədən 13 hektar çoxdur. 1 oktyabr 2020-ci il tarixə
3201 hektar sahədən 49585 ton kartof yığılmışdır ki, bu da
bir il öncəki göstəricini 0,9 faiz üstələyir.
    2020-ci ildə muxtar respublikada tütünçülüyün inkişafı
üçün də tədbirlər görülmüş, Şərur, Babək və Kəngərli rayon-
larında, ümumilikdə, 45,1 hektar sahədə tütün əkini aparılmışdır.
1 oktyabr 2020-ci il tarixə 45,1 hektar sahədən 43,1 ton qu-
rudulmuş tütün tədarük edilmişdir. 
    Naxçıvan Muxtar Respublikası Ali Məclisi Sədrinin 2016-cı
il 8 fevral tarixli Sərəncamı ilə təsdiq edilmiş “2016-2020-ci
illərdə Naxçıvan Muxtar Respublikasında meyvəçiliyin və
tərəvəzçiliyin inkişafı üzrə Dövlət Proqramı”nın icrası da
muxtar respublika əhalisinin meyvə və tərəvəz məhsullarına
olan tələbatının yerli istehsal hesabına təmin edilməsinə və
tələbatdan artıq mövsümi məhsulların ixracına geniş imkanlar
yaratmışdır.  
    Üzümçülüyün inkişafı məqsədilə yerli resurslardan istifadə
olunmaqla üzüm bağlarının salınması davam etdirilmişdir. 
    Muxtar respublikada əkinçiliyin inkişafında və ərzaq təh-
lükəsizliyinin təmin olunmasında mühüm rol oynayan “Bərəkət
Toxumçuluq” Məhdud Məsuliyyətli Cəmiyyətinin yenidən
qurulması başa çatdırılmışdır.
    Əhalini təzə və keyfiyyətli ərzaq məhsulları ilə təmin
etmək məqsədilə tutumu 200, 250 və 2500 ton olan
3 soyuducu anbar yaradılmış, 1 soyuducu anbar genişləndi-
rilmişdir. 1 soyuducu anbarın yaradılması davam etdirilir.
Bundan əlavə, 8 istixana təsərrüfatı yaradılmış, 1 istixana
 təsərrüfatının fəaliyyəti bərpa edilmişdir.
    Məhsul istehsalçılarının kənd təsərrüfatı maşın və me-
xanizmləri ilə təchizatı davamlı olaraq yaxşılaşdırılır. Bu
istiqamətdə muxtar respublikada kənd təsərrüfatı məhsulları
istehsalçılarını lizinq yolu ilə satılması daxil olmaqla,
qanunla müəyyən edilmiş qaydada kənd təsərrüfatı istehsal
vasitələri və aqrotexniki xidmətlərlə təmin etmək məqsədilə
Naxçıvan Muxtar Respublikası Ali Məclisinin Sədri tərəfindən
2020-ci il 24 avqust tarixdə “Naxçıvan Aqrolizinq” Açıq
Səhmdar Cəmiyyətinin fəaliyyətinin tənzimlənməsinə dair
Fərman imzalanmış və cəmiyyətin adı dəyişdirilərək “Nax-
çıvan Aqroservis” Açıq Səhmdar Cəmiyyətinə çevrilmişdir.
“Naxçıvan Aqroservis” Açıq Səhmdar Cəmiyyətinin xəttilə
177-si 2020-ci ilin yanvar-sentyabr aylarında olmaqla, ümu-
milikdə, 2916 müxtəlif təyinatlı kənd təsərrüfatı texnikası
və texnoloji avadanlıq alınaraq muxtar respublikaya gətiril-
mişdir. 2020-ci ilin ötən dövründə 208 ədəd müxtəlif təyinatlı
kənd təsərrüfatı texnikası və texnoloji avadanlıq lizinq yolu
ilə icarəyə verilmiş, 13 ədədi nağd yolla satılmışdır. Bu
dövrdə məhsul istehsalçıları 9008,3 ton mineral gübrə ilə
təmin olunmuşdur.
    1 oktyabr 2020-ci il tarixə 118 min 16 ton dənli və dənli-
paxlalılar (qarğıdalısız), 4629 ton dən üçün qarğıdalı, 364
ton dən üçün günəbaxan, 67008 ton tərəvəz, 30039 ton ərzaq
üçün bostan məhsulları, 40592 ton meyvə, 9976,9 ton üzüm
tədarük edilmişdir. Hazırda bir neçə məhsul növü üzrə yığım
davam edir.
    Kənd təsərrüfatının əsas sahələrindən olan heyvandarlığın
inkişafı 2020-ci ilin yanvar-sentyabr aylarında da diqqətdə
saxlanılmış, 42 heyvandarlıq təsərrüfatının yaradılması,
16 heyvandarlıq təsərrüfatının genişləndirilməsi başa çatdırılmış,
19 heyvandarlıq təsərrüfatının yaradılması, 7 heyvandarlıq
təsərrüfatının genişləndirilməsi, 1 heyvandarlıq kompleksində
yenidənqurma işləri davam etdirilir. Ümumilikdə, bank və
kredit təşkilatları tərəfindən bu sahəyə cari ilin yanvar-
sentyabr aylarında 8 milyon 133 min 700 manat kredit veril-
mişdir ki, bu da bir il öncəki göstəricidən 15,8 faiz  çoxdur.
    Muxtar respublikada heyvandarlığın cins tərkibinin yax-
şılaşdırılması və məhsuldarlığın yüksəldilməsi məqsədilə
Naxçıvan Muxtar Respublikası Ali Məclisi Sədrinin 2019-cu
il 21 sentyabr tarixli Sərəncamı ilə Naxçıvan Muxtar Res-
publikasının Süni Mayalanma Mərkəzi yaradılmış, müasir

infrastruktur obyektlərinin tikintisi davam etdirilmişdir.
    Cari ilin ötən dövründə heyvandarlıq təsərrüfatlarında
10310 baş inək, düyə və camış süni yolla mayalandırılmış,
ötən il və cari il də daxil olmaqla, mayalandırılmış inək,
düyə və camışlardan 7213 baş sağlam bala alınmışdır.
    1 oktyabr 2020-ci il tarixə muxtar respublikanın bütün tə-
sərrüfat kateqoriyalarında qaramalın sayı 121 min 892 baş,
qoyun və keçilərin sayı 755 min 760 baş olmuşdur ki, bu da
1 oktyabr 2019-cu il tarixə olan göstəriciləri 1,7  və  1,9 faiz
üstələmişdir.
    Daxili bazarda yerli istehsalın həcminin artırılması məqsədilə
1 quşçuluq təsərrüfatı yaradılmış, 2 quşçuluq təsərrüfatının
yaradılması, 1 quşçuluq təsərrüfatının genişləndirilməsi işləri
davam etdirilir.
    2020-ci ilin yanvar-sentyabr aylarında muxtar respublikada
diri çəkidə 19439,2 ton ət, 73608,3 ton süd istehsal olunmuşdur
ki, bu da 2019-cu ilin müvafiq dövrü ilə müqayisədə 1,7 və
1,6 faiz çoxdur.
    Naxçıvan Muxtar Respublikası Ali Məclisi Sədrinin 2016-cı
il 18 noyabr tarixli Sərəncamı ilə təsdiq edilmiş “2017-2022-ci
illərdə Naxçıvan Muxtar Respublikasında arıçılığın inkişafı
üzrə Dövlət Proqramı”nın icrası diqqətdə saxlanılmış, cari
ilin yanvar-sentyabr aylarında bu sahədə müvafiq tədbirlər
görülmüş, 17 arıçılıq təsərrüfatının yaradılması, 1 arıçılıq tə-
sərrüfatının genişləndirilməsi başa çatdırılmış, 4 arıçılıq tə-
sərrüfatının yaradılması, 1 arıçılıq təsərrüfatının genişləndi-
rilməsi işləri davam etdirilir. Təsərrüfat subyektlərinə 2020-ci
ilin yanvar-sentyabr aylarında 425 min 500 manat kredit ve-
rilmişdir ki, bu da bir il öncəki göstəricidən 1,3 faiz çoxdur.
Arıçılıqla məşğul olan hüquqi və fiziki şəxslərə subsidiyaların
verilməsi, təşkil olunan “Arıçılıq məhsulları – bal festivalı”
da arıçıların fəaliyyətinə geniş stimul yaratmışdır.
    Muxtar respublikada əhalinin keyfiyyətli və təhlükəsiz
heyvandarlıq məhsulları ilə təminatını qoruyub saxlamaq
məqsədilə Naxçıvan Muxtar Respublikası Ali Məclisi Sədrinin
2020-ci il 17 fevral tarixli Sərəncamı ilə “2020-2025-ci
illərdə Naxçıvan Muxtar Respublikasında baytarlıq təbabətinin
inkişafı üzrə Dövlət Proqramı” təsdiq edilmiş, Babək Rayon
Baytarlıq İdarəsinin yeni binası istifadəyə verilmişdir. Bundan
əlavə, Şərur rayonunun Muğancıq-Mehrab, Məmmədsabir,
Babək rayonunun Nəcəfəlidizə, Ordubad rayonunun Vənənd
və Culfa rayonunun Camaldın kəndlərində istifadəyə verilən
kənd mərkəzlərində baytarlıq məntəqələri üçün müasir iş
şəraiti yaradılmışdır.
    Cari ilin ötən dövründə baytarlıq təbabəti sahəsində görülən
işlərin davamlılığının təmin olunması məqsədilə yeni avtomobil
və süni mayalanma dəstlərinin təqdimatı olmuşdur.
    2020-ci ilin yanvar-sentyabr aylarında kənd təsərrüfatı
sahəsi ilə məşğul olan təsərrüfat subyektlərinə, ümumilikdə,
9 milyon 723 min 900 manat kredit verilmişdir ki, bu da bir
il öncəki göstəricidən 10,8 faiz çoxdur.
    Həyata keçirilmiş tədbirlərin nəticəsi olaraq 2020-ci ilin
yanvar-sentyabr aylarında bir il öncəyə nisbətən 3,7 faiz çox,
yəni 391 milyon 80 min 200 manatlıq kənd təsərrüfatı
məhsulu istehsal olunmuşdur.

Kənd təsərrüfatının ümumi məhsulu, min manat

    Etibarlı ərzaq təminatı sisteminin yaradılması ixrac po-
tensialını artırmış, 2020-ci ilin yanvar-sentyabr aylarında
muxtar respublikadan 86 milyon 999 min  800 ABŞ dolları
dəyərində kənd təsərrüfatı, o cümlədən meyvə və tərəvəz
məhsulları ixrac olunmuşdur.
    Cari ilin ötən dövründə meliorasiya və irriqasiya sistemlərinin
yenidən qurulması diqqətdə saxlanılmış, Sədərək rayonunda
işğaldan azad edilmiş 73 hektar torpaq sahəsində meliorativ
tədbirlər aparılaraq əkin dövriyyəsinə daxil edilmişdir.
    Araz Su Anbarından qidalanan nasos stansiyasının və
təzyiqli boru xəttinin, Şahbuz rayonunun Külüs kəndində
nasos stansiyasının və təzyiqli boru xəttinin, Türkeş, Sələsüz,
Mərəlik kəndlərinin ərazisində və Kəngərli rayonunun Bö-
yükdüz kəndi ərazisində qapalı suvarma şəbəkələrinin tikintisi,
Naxçıvan şəhərində su kanalının bərpası davam etdirilmişdir. 
    “Naxçıvan Muxtar Respublikasında əkin sahələrinin
suvarma suyu ilə təminatının yaxşılaşdırılmasına və əhalinin
içməli suya tələbatının ödənilməsinə dair əlavə tədbirlər haq-
qında” Azərbaycan Respublikası Prezidentinin 2020-ci il
23 aprel tarixli Sərəncamı ilə Naxçıvan Muxtar Respublikasının
Nazirlər Kabinetinə 1 milyon manat vəsait  ayrılmışdır.
    Meliorasiya və irriqasiya sahəsində həyata keçirilən təd-
birlərin davamlılığının təmin edilməsi, bu sahədə maddi-
texniki bazanın gücləndirilməsi məqsədilə cari ilin avqust
ayında Naxçıvan Muxtar Respublikası Meliorasiya və Su
Təsərrüfatı Açıq Səhmdar Cəmiyyətinə 17 adda 67 müxtəlif
təyinatlı yeni maşın, texnika və avadanlıq təqdim olunmuş-
dur.
    Meşə fondunun mühafizə olunması, bərpası, yeni yaşıl-
lıqların salınması istiqamətində tədbirlər görülmüş, 2020-ci
ilin yanvar-sentyabr aylarında 282 hektar sahədə meşəsalma
və meşəbərpa işləri aparılmış, 206 min 560 ağac və gül kolu
əkilmişdir.

Nəqliyyat, informasiya – rabitə və energetika

    Artan əhali tələbatına uyğun olaraq muxtar respublikada
müasir nəqliyyat sisteminin qurulması, nəqliyyat sektorunun
səmərəli idarə olunması istiqamətində ardıcıl tədbirlər həyata
keçirilir.
    2020-ci ilin yanvar-sentyabr aylarında Şərur rayonunda
Qarxun-Muğancıq-Mehrab-Məmmədsabir, Ordubad rayonunda
Xanağa-Ağrı-Dizə-Vənənd kənd və Darkənd, Babək rayonunun
Nəcəfəlidizə, Culfa rayonunun Camaldın kəndlərində və
Culfa şəhərində avtomobil yollarının yenidən qurulması başa
çatdırılmışdır. 
    Naxçıvan şəhərində avtomobil yolunun, Culfa-Ordubad
magistral avtomobil yolunun, Şərur rayonunda Xanlıqlar-
Şərur şəhəri-Yengicə-Şəhriyar-Kürçülü-Kərimbəyli-Dəmirçi
kənd avtomobil yolunun, Şərur şəhərinə giriş, Qaraburc, Tə-
zəkənd və Şəhriyar, Ordubad rayonunun Nüsnüs və Yuxarı
Əndəmic kəndlərində avtomobil yollarının, Şərur şəhərində
yeraltı piyada keçidinin yenidən qurulması davam etdirilir. 
    Naxçıvan Beynəlxalq Hava Limanında uçuş-enmə zolağının
yenidən qurulması başa çatdırılmış, Naxçıvan şəhərində 400
yerlik avtomobil parkının tikintisi davam etdirilir.
    “Naxçıvan Dəmir Yolları” Məhdud Məsuliyyətli Cəmiy-
yətinin Naxçıvan stansiyasında alçaq sərnişin platformasının
yenidən qurulması başa çatdırılmış, polis şöbəsi üçün inzibati
binanın tikintisi, dartı yarımstansiyası binasının, Şərur
rayonunda Elektrik Təmas Şəbəkəsi binasının, Dövriyyə De-
posunun inzibati binasının və təmir sexinin, Babək rayonunda
Təhlükəsizlik Komandası binasının yenidən qurulması davam
etdirilir. 
    Culfa stansiyasında İstismar Vaqon Deposunun təmir
sexinin tikintisi, inzibati binasının yenidən qurulması, Park
İdarəetmə Mərkəzinin əsaslı təmiri davam etdirilir. 
   Əhaliyə göstərilən nəqliyyat xidmətlərinin səviyyəsinin

yüksəldilməsi məqsədilə cari ilin ötən dövründə Naxçıvan
şəhərində marşrutlara  6 yeni avtobus buraxılmış, 10
nömrəli marşrut xətti istifadəyə verilmiş, 6 nömrəli marşrut
xəttinin hərəkət istiqaməti Babək şəhərinədək müəyyən-
ləşdirilmişdir.
    Cari ilin ötən dövründə əhaliyə göstərilən taksi xidmətinin
səviyyəsinin yüksəldilməsi, eləcə də operativ və keyfiyyətli
fəaliyyətinin təmin edilməsi məqsədilə elektron taksi xidməti
yaradılmışdır.
    2020-ci ilin yanvar-sentyabr aylarında muxtar respublikada
nəqliyyat sektorunda 12 milyon 272 min ton yük, 77 milyon
538 min 100 sərnişin daşınmışdır.
    Muxtar respublikada informasiya və rabitə sahəsinin
inkişafı diqqətdə saxlanılmış, Culfa rayonunda Yeni Nəsil
Telekommunikasiya Sistemi istifadəyə verilmişdir. 
    Ordubad rayonunda Dəstə Radio-Televiziya Ötürücü Stan-
siyası üçün binanın tikintisi, Culfa rayonunda Rabitə evinin
yenidən qurulması başa çatdırılmış, Sədərək rayonunda Ra-
dio-Televiziya Ötürücü Stansiyası üçün binanın, Kəngərli
rayonunda Rabitə evinin tikintisi davam etdirilir. Bu dövr ər-
zində 1 rayon poçt filialı və 5 poçt bölməsi yeni bina ilə
təmin olunmuş, 1 avtomat telefon stansiyası quraşdırılmışdır.
Bundan əlavə, Naxçıvan şəhərində “Naxtel” Məhdud Məsu-
liyyətli Cəmiyyəti yeni bina ilə təmin olunmuşdur.
    2020-ci ilin yanvar-sentyabr aylarında informasiya və
rabitə xidmətlərinin dəyəri 2019-cu ilin müvafiq dövründəki
göstəricini 4,6 faiz üstələyərək 42 milyon 694 min 100 manat
olmuşdur. Ümumi xidmətlərin 79,4 faizi mobil rabitənin
payına düşmüş, mobil rabitə xidmətlərinin dəyəri 2019-cu
ilin müvafiq dövrü ilə müqayisədə 1,6 faiz artmışdır.
    Muxtar respublikada alternativ enerji istehsalı sahələrinin
yaradılması məqsədilə Kəngərli rayonunda 3 meqavat gücündə
Günəş Elektrik Stansiyasının tikintisi başa çatdırılmış, Ordubad
rayonunda 36 meqavat gücündə Ordubad Su Elektrik Stansi-
yasının, 15,6 meqavat gücündə Tivi Su Elektrik Stansiyasının
tikintisi davam etdirilir.
    Enerji sistemini daha da müasirləşdirmək məqsədilə Şərur
şəhərində “Çomaxtur” yarımstansiyasının tikintisi başa çat-
dırılmışdır.
    Muxtar respublikada 54,6 kilometr uzunluğunda 35, 10
və 0,4 kilovoltluq yeni elektrik xətləri çəkilmiş, 22 müxtəlif
gərginlikli transformator yarımstansiyası quraşdırılmışdır. 
    Şərur və Culfa rayonlarının transformator təmiri sexlərində
85 transformator təmir olunmuş, Naxçıvan şəhərində iki
transformator binasının, Şərur şəhərində yüksəkgərginlikli
elektrik xətti üçün tunelin tikintisi davam etdirilir.
    Energetika sahəsində maddi-texniki bazanın gücləndirilməsi
istiqamətində muxtar respublikaya 4 adda 828 dəstdən ibarət
yeni texnika və avadanlıqlar gətirilmişdir. Bundan əlavə,
Dövlət Energetika Xidmətinə 1 ədəd “Hyundai İoniq” markalı
elektriklə işləyən avtomobil, 4 ədəd “Qazel” markalı avtomobil,
1 ədəd “BKM-317A” markalı yerqazan qurğu və 2 ədəd
xüsusi təyinatlı “Ford” markalı avtomobil verilmişdir.
    Şərur rayonu ərazisində maye qazdoldurma və Culfa şə-
hərində yanacaqdoldurma stansiyalarının tikintisi başa çatdı-
rılmış, Naxçıvan şəhərində Naxçıvan Qaz-Kompressor Stan-
siyasının tikintisi, Şərur rayonu ərazisində yanacaqdoldurma
stansiyasının yenidən qurulması davam etdirilir.
   1 oktyabr 2020-ci il tarixə muxtar respublikada 88 min 58

əhali abonenti təbii qazla təmin olunmuşdur.
    Naxçıvan şəhərində smartkarttipli elektrik və qaz, Babək
və Şərur şəhərlərində isə smartkarttipli elektrik sayğaclarının
quraşdırılması davam etdirilir.

Sahibkarlıq fəaliyyəti və məşğulluq məsələləri

    Muxtar respublika iqtisadiyyatının aparıcı qüvvəsi olan
sahibkarlığın inkişafı üçün ardıcıl tədbirlər həyata keçirilir.

    2020-ci ilin yanvar-sentyabr aylarında muxtar respublikada
sahibkarlara 37 milyon 167 min 500 manat kredit verilmişdir.
Verilmiş kreditin 16 milyon  359 min manatı yeni istehsal sa-
hələrinin yaradılmasına və ya genişləndirilməsinə, 20 milyon
808 min 500 manatı isə fərdi sahibkarlığın inkişafına sərf
olunmuşdur. Bu dövrdə 29 hüquqi və 1908 fiziki şəxs qey-
diyyata alınmışdır.
    Sahibkarlığa göstərilən diqqət və qayğının nəticəsidir ki,
bu gün muxtar respublikada 384 növdə məhsul istehsal
olunur. Bu məhsulların 127-si ərzaq, 257-si qeyri-ərzaq məh-
sullarıdır. 108-i ərzaq, 242-si qeyri-ərzaq olmaqla, 350 növdə
məhsula olan tələbatın tamamilə yerli imkanlar hesabına
ödənilməsi təmin edilmişdir.
    2020-ci ilin yanvar-avqust aylarında orta aylıq əməkhaqqının
məbləği 527,8 manat təşkil etmişdir ki, bu da 2019-cu ilin
müvafiq dövründəki göstəricidən 15,7 faiz çoxdur və Naxçıvan
Muxtar Respublikası üzrə orta aylıq nominal əməkhaqqının
səviyyəsi ölkənin digər iqtisadi rayonları ilə müqayisədə
daha yüksəkdir.
    2020-ci ilin yanvar-sentyabr aylarında muxtar respublikada
943 yeni iş yeri yaradılmışdır. Əmək bazarının tələblərinə
uyğun olaraq Naxçıvan Regional Peşə Tədris Mərkəzində
təşkil olunmuş bərbər, xalçaçı, dərzi, toxucu, bərbər-manikürçü,
elektrik montyoru, qazanxana maşinisti, dəmir yolu nəqliy-
yatında elektrik və rabitə montyoru üzrə peşə hazırlığı, qaz
avadanlıqlarının istismarı və təmiri üzrə çilingər peşəsi üzrə
ixtisasartırma, cəzaçəkmə müəssisəsində isə qazanxana
maşinisti üzrə peşə hazırlığı kurslarına, ümumilikdə, 259
nəfər cəlb edilmişdir. Bundan əlavə, Naxçıvan Muxtar Res-
publikası Təhsil Nazirliyinin tabeliyindəki peşə ixtisas təhsili
müəssisələrində 1312 nəfər müxtəlif peşələrə yiyələnmişdir.
    Naxçıvan Muxtar Respublikası Ali Məclisinin Sədri
yanında Dövlət Qulluğu Məsələləri üzrə Komissiya tərəfindən
dövlət qulluğu vəzifələrinin tutulması üçün keçirilmiş müsa-
biqədə uğur qazanmış 62, ehtiyat kadrlar siyahısından 6 nəfər
olmaqla, ümumilikdə, 68 nəfər aidiyyəti dövlət orqanları tə-
rəfindən dövlət qulluğu vəzifələrinə təyin olunmuşdur.
    Müəllimlərin dövlət ümumi təhsil müəssisələrinə işə
qəbulu üçün elan edilmiş müsabiqədə 260, dövlət musiqi
təhsili müəssisələrinə işə qəbulu üçün elan edilmiş müsabiqədə
isə 31 nəfər müvafiq vəzifələrə təyin olunmuşdur. Bununla
yanaşı, elan edilmiş digər müsabiqələrlə Azərbaycan Milli
Elmlər Akademiyası Naxçıvan Bölməsində 4, prokurorluq
orqanlarında 9, ədliyyə orqanlarında 5 nəfər müvafiq vəzifələrə
təyin olunmuşdur. 

İstehlak bazarı

    Səmərəli məşğulluq imkanlarının yaradılması əhalinin
alıcılıq qabiliyyətini yüksəltmiş, əmtəə dövriyyəsinin həcmini
genişləndirmişdir.
    2020-ci ilin yanvar-sentyabr aylarında muxtar respublikanın
istehlak bazarında əhaliyə 1 milyard  462 milyon 813 min
400 manat dəyərində istehlak malları satılmış və ödənişli
xidmətlər göstərilmişdir. Satılmış istehlak mallarının 97 faizi
pərakəndə ticarət dövriyyəsinin payına düşmüşdür.
    Bir nəfərə düşən pərakəndə ticarət dövriyyəsinə və məişət
xidmətlərinə görə Naxçıvan Muxtar Respublikası ölkənin
digər iqtisadi rayonları arasında ilk yerdədir.
    Əhaliyə göstərilən xidmətlərin səviyyəsinin yüksəldilməsi
məqsədilə Naxçıvan şəhərində alış-veriş mərkəzinin yenidən
qurulması, Şərur rayonunun Muğancıq-Mehrab və Məmməd -
sabir, Babək rayonunun Nəcəfəlidizə, Ordubad rayonunun
Vənənd, Culfa rayonunun Camaldın kəndlərində xidmət mər-
kəzlərinin tikintisi başa çatdırılmışdır.
    Şərur rayonunun Qaraburc və Şəhriyar, Ordubad rayonunun
Nüsnüs və Yuxarı Əndəmic kəndlərində xidmət mərkəzlərinin,
Babək şəhərində bazarın, Culfa rayonunun Əbrəqunus
kəndində və Culfa şəhərində xidmət sahələrinin tikintisi
davam etdirilir.

Xarici ticarət, bank işi və sığorta fəaliyyəti

    Muxtar respublikanın dinamik inkişafı, ən əsası yerli is-
tehsalın şaxələndirilməsi xarici ticarət əlaqələrinin genişlən-
məsinə müsbət təsir göstərmişdir. 
    2020-ci ilin yanvar-sentyabr aylarında muxtar respublikanın
xarici ticarət dövriyyəsi 356 milyon 811 min 200 ABŞ dolları
təşkil etmişdir. Xarici ticarət dövriyyəsinin 309 milyon 992
min ABŞ dollarını ixrac, 46 milyon 819 min 200 ABŞ
dollarını idxal təşkil etmiş və 263 milyon 172 min 800 ABŞ
dolları dəyərində müsbət saldo yaranmışdır.
    Bank sektorunun inkişafı üzrə ardıcıl tədbirlər həyata ke-
çirilir. Naxçıvan Muxtar Respublikası Ali Məclisi Sədrinin
2019-cu il 9 avqust tarixli Sərəncamı ilə təsdiq edilmiş
“2019-2022-ci illərdə Naxçıvan Muxtar Respublikasında rə-
qəmsal ödəniş xidmətlərinin tətbiqinin və nağdsız hesablaş-
maların genişləndirilməsi üzrə Proqram”ın icrası muxtar res-
publikada elektron ödəniş infrastrukturunun inkişafına, maliyyə
vəsaitləri dövriyyəsinin sürətləndirilməsinə, nağd ödənişlərin
azalmasına səbəb olmuşdur.
    1 oktyabr 2020-ci il tarixə muxtar respublikanın banklarında
açılmış bank hesablarının sayı 90439-a çatmışdır ki, bunun
da 78962-si və ya 87,3 faizi aktiv hesablardır. 2020-ci ilin
yanvar-sentyabr aylarında açılmış 28796 bank hesabının
28784-ü aktiv hesablar olmuşdur.
    2020-ci ilin yanvar-sentyabr aylarında muxtar respublikanın
bank və kredit təşkilatları tərəfindən hüquqi və fiziki şəxslərə
142 milyon 514 min 400 manat kredit verilmişdir ki, bu da
bir il öncəki göstəricidən 45,4 faiz çoxdur. Verilmiş kreditlərin
15 milyon 228 min 400 manatı və yaxud 10,7 faizi qısamüddətli,
127 milyon  286 min manatı və yaxud 89,3 faizi uzunmüddətli
kreditlər olmuşdur.
    Naxçıvan Muxtar Respublikasında ölkənin digər iqtisadi

rayonları ilə müqayisədə  bank sektoru üzrə verilən kreditlərin
ən aşağı orta faiz dərəcəsi tətbiq edilir ki, bu da özəl sektorun
inkişafında ciddi amillərdən biridir. 
    1 oktyabr 2020-ci il tarixə muxtar respublikada quraşdırılmış
POS-terminalların sayı 1374-ə çatdırılmışdır.
    Muxtar respublikada əhaliyə göstərilən bank xidmətlərinin
səviyyəsinin yüksəldilməsi istiqamətində “Naxçıvanbank”
Açıq Səhmdar Cəmiyyətinin Şərur və Kəngərli rayonlarında
inzibati binalarının tikintisi başa çatdırılmış, Kapital Bankın
Ordubad filialının və “Naxçıvanbank” Açıq Səhmdar Cə-
miyyətinin Şahbuz rayon filialının inzibati binalarının tikintisi
davam etdirilir. 
    Muxtar respublikada sığorta sisteminin inkişafı istiqamətində
həyata keçirilən tədbirlər cari ilin ötən dövründə də davam
etdirilmiş, aqrar sahənin potensial risklərdən zərər görmədən
dayanıqlı inkişafının təmin olunması məqsədilə Naxçıvan
Muxtar Respublikası Ali Məclisi Sədrinin 2020-ci il 8 yanvar
tarixli Fərmanı ilə Naxçıvan Muxtar Respublikasında “Aqrar
Sığorta Fondu” yaradılmışdır.
    Muxtar respublikada sığorta işi sahəsində fəaliyyətin tək-
milləşdirilməsi məqsədilə Naxçıvan Muxtar Respublikası Ali
Məclisi Sədrinin 2020-ci il 22 aprel tarixli Fərmanı ilə “Nax-
çıvan Muxtar Respublikasının Dövlət Sığorta Xidməti” publik
hüquqi şəxsi yaradılmışdır. Bundan əlavə, “Naxçıvansığorta”
Açıq Səhmdar Cəmiyyəti yeni bina ilə təmin olunmuşdur.
    Muxtar respublikada sığorta növləri üzrə daxilolmalar
2020-ci ilin yanvar-sentyabr aylarında 6 milyon 306 min 400
manat olmuşdur ki, bu da bir il öncəki göstəricidən 6,1 faiz
çoxdur. Könüllü sığorta daxilolmaları ötən ilin müvafiq dövrü
ilə müqayisədə 41,8 faiz artmışdır.

Elm, təhsil, səhiyyə, sosial təminat,
mədəniyyət və turizm

    Muxtar respublikada elmin inkişafı istiqamətində ardıcıl
tədbirlər həyata keçirilir. Cari ilin ötən dövründə bu istiqa-
mətdə Azərbaycan Milli Elmlər Akademiyasının Naxçıvan
Bölməsinə laboratoriya və nəşriyyat avadanlıqları, şüşə
qablar və kimyəvi reaktivlər təqdim olunmuş, muxtar res-
publikanın zəngin təbiətindən, faydalı qazıntılarından alınan,
eləcə də aparılan elmi-tədqiqat işləri nəticəsində əldə olunan
məhsulların satışını təşkil etmək məqsədilə “Yaşıl aptek”
yenidən qurulmuşdur.  
    Təhsil sahəsi üzrə infrastruktur quruculuğu tədbirləri isti-
qamətində Naxçıvan Dövlət Universitetinin Xarici dillər fa-
kültəsinin binasının yenidən qurulması davam etdirilir. Uni-
versitetdə tibb sahəsi üzrə təhsil alan tələbələrin təcrübi peşə
bacarıqlarının artırılması məqsədilə Əczaçılıq və simulyasiya
kabinəsi istifadəyə verilmişdir. Bundan əlavə, universitetdə
külək və günəş hibrid qida qurğusu qurulmuşdur ki, bu da
tədris ocağının elektrik və isti su ilə təmin olunmasına yeni
imkanlar yaratmaqla bərabər, peşəkar kadrların formalaşmasına
da yeni imkanlar yaradacaqdır. 
    Babək rayonunun Nəcəfəlidizə kəndində 78 şagird yerlik
tam orta məktəb binasının tikintisi, Ordubad rayonunun
Vənənd kəndində 432, Şərur rayonunun Muğancıq-Mehrab
kəndində 224, Culfa rayonunun Camaldın kəndində 252
şagird yerlik tam orta məktəb binalarının yenidən qurulması
başa çatdırılmışdır.
    Şərur rayonunun Şəhriyar, Ordubad rayonunun Nüsnüs
kəndlərində məktəb binalarının və Ordubad şəhərində
1 nömrəli tam orta məktəb binasının yenidən qurulması,
Şərur rayonunun Qaraburc kəndində məktəb binasının tikintisi
davam etdirilir.
    Ordubad rayonunun Vənənd kəndində uşaq musiqi məktəbi
binasının tikintisi başa çatdırılmış, Şərur rayonunun Şəhriyar
kəndində uşaq musiqi məktəbi binasının yenidən qurulması
davam etdirilir. Bundan əlavə, Culfa Rayon Təhsil Şöbəsinin
inzibati binasının yenidən qurulması davam etdirilir.
    Muxtar respublikada kimya-biologiya fənlərinin səmərəli
tədrisini təmin etmək məqsədilə Naxçıvan Muxtar Respublikası
Ali Məclisi Sədrinin 2020-ci il 4 avqust tarixli Sərəncamı ilə
Naxçıvan Muxtar Respublikası Təhsil Nazirliyinin Naxçıvan
Şəhər Kimya-Biologiya Təmayüllü Liseyi yaradılmışdır.
    Şərur Rayon Uşaq-Gənclər Yaradıcılıq, Texniki Yaradıcılıq
və Turizm Diyarşünaslıq mərkəzlərində, eləcə də Şərur Şəhər
Fizika-Riyaziyyat Təmayüllü Liseydə yeni innovativ dərnəklər
yaradılmışdır.
     Naxçıvan Muxtar Respublikası Ali Məclisi Sədrinin 2020-ci
il 9 iyul tarixli Sərəncamı ilə 2020-ci ilin ötən dövründə
muxtar respublikada xüsusi istedadı olan 2 məktəblinin adı
Naxçıvan Muxtar Respublikası Gənc İstedadlarının “Qızıl
kitabı”na yazılmış və onlar Naxçıvan Muxtar Respublikası
Ali Məclisi Sədrinin xüsusi aylıq təqaüdünə layiq görülmüşlər. 
    Təhsilin inkişafı sahəsində görülən işlər nəticəsiz qalmamış,
2019-2020-ci tədris ilində muxtar respublikanın ümumtəhsil
məktəblərini bitirən məzunların 275-i qəbul imtahanlarında
500-700 arası bal toplamışdır. 
    Əhaliyə göstərilən səhiyyə xidmətlərinin daha da yaxşı-
laşdırılması istiqamətində Şərur rayonunun Məmmədsabir,
Ordubad rayonunun Vənənd, Culfa rayonunun Camaldın
kəndlərində həkim ambulatoriyası binalarının, Şərur rayonunun
Muğancıq-Mehrab, Babək rayonunun Nəcəfəlidizə kəndlərində
feldşer-mama məntəqələrinin tikintisi başa çatdırılmışdır.
    Naxçıvan Muxtar Respublikası Gigiyena və Epidemiologiya
Mərkəzinin, Şərur rayonunun Şəhriyar, Ordubad rayonunun
Nüsnüs və Yuxarı Əndəmic, Şahbuz rayonunun Ağbulaq
kəndlərində həkim ambulatoriyası binalarının tikintisi davam
etdirilir. Bundan əlavə, Naxçıvan  Duzdağ Fizioterapiya Mər-
kəzində inzibati binanın tikintisi davam etdirilir.
    Ordubad rayonunda əhalinin sayının 50 min nəfəri keçməsi
ilə əlaqədar olaraq Naxçıvan Muxtar Respublikası Ali Məclisi
Sədrinin 2020-ci il 7 yanvar tarixli Sərəncamı ilə Ordubad

Rayon Uşaq Xəstəxanası yaradılmış və səhiyyə müəssisəsi
üçün binanın yenidən qurulması davam etdirilir.
    Cari ilin ötən dövründə muxtar respublikanın səhiyyə
müəssisələrinə yeni tibbi avadanlıqlar təqdim olunmuşdur.
    Sosial layihələr çərçivəsində 2020-ci ilin ötən dövründə
yüksəkixtisaslı həkim heyəti tərəfindən, ümumilikdə, 19
cərrahi əməliyyat aparılmışdır.
    Naxçıvan Muxtar Respublikası Ali Məclisi Sədrinin “Nax-
çıvan Muxtar Respublikasında icbari tibbi sığortanın tətbiqinin
təmin edilməsi ilə bağlı əlavə tədbirlər haqqında”  2019-cu il
26 dekabr tarixli Sərəncamı ilə 2020-ci ilin yanvar ayından
Naxçıvan şəhərində, “Culfa rayonunda icbari tibbi sığortanın
tətbiqi ilə bağlı tədbirlər haqqında” 2020-ci il 16 yanvar
tarixli Sərəncamı ilə Culfa rayonunda icbari tibbi sığortanın
tətbiqinə başlanılmışdır. Bundan əlavə, muxtar respublikada
icbari tibbi sığortanın tətbiqinin təmin olunması və əhaliyə
göstərilən tibbi xidmətlərin keyfiyyətinin daha da yaxşılaş-
dırılması məqsədilə Naxçıvan Muxtar Respublikası Ali
Məclisinin Sədri tərəfindən 2020-ci il 5 fevral tarixdə
Sərəncam imzalanmışdır.
    Səhiyyə sahəsində həyata keçirilən məqsədyönlü tədbirlərin
nəticəsidir ki, 2019-cu ildə muxtar respublikada ilk dəfə di-
aqnozla qeydə alınmış xəstələrdə bütün xəstəliklərin əhalinin
hər 10000 nəfərinə düşən sayı ölkədə qeydə alınmış ən aşağı
göstəricilərdəndir. 
    Muxtar respublikada səhiyyənin inkişafında mühüm xid-
mətləri olan  tanınmış həkim və ictimai xadim – Əqil Meh-
diyevin 100 illik yubileyinin keçirilməsi haqqında Naxçıvan
Muxtar Respublikası Ali Məclisinin Sədri tərəfindən 2020-ci
il 17 sentyabr tarixdə Sərəncam imzalanmışdır.
    2020-ci il sentyabr ayının sonuna muxtar respublikada
hər bir nəfərə düşən aylıq gəlirləri ehtiyac meyarından aşağı
olan 447 ailəyə ünvanlı dövlət sosial yardımı ödənilmişdir.
Bundan əlavə, 2 şəhid ailəsinə, Azərbaycan Respublikasının
suverenliyi və ərazi bütövlüyü uğrunda və hərbi xidmət vəzi-
fələrinin icrası zamanı sağlamlıq imkanları məhdudlaşmış
5 nəfərə fərdi yaşayış evləri və mənzillər, eyni zamanda
Azərbaycan Respublikasının suverenliyi və ərazi bütövlüyü
uğrunda, hərbi xidmət vəzifələrinin icrası zamanı və Çernobıl
Atom Elektrik Stansiyasında baş vermiş qəzanın aradan qal-
dırılmasında sağlamlığını itirmiş 22 nəfərə “NAZ Lifan-
330” markalı minik avtomobilləri təqdim edilmişdir.
    Muxtar respublikada 149 aztəminatlı ailənin hər birinə
yanında balası olan iribuynuzlu, 26 ailənin hər birinə yanında
balası olan 10 baş xırdabuynuzlu, 14 ailəyə mini yerşumlayan
aqreqat, 3 ailənin hər birinə 10 arı ailəsi, 1 ailəyə  dərzi ava-
danlıqları, 1 ailəyə təndir çörəyi, kətə və digər unlu məmulatların
hazırlanması üçün ləvazimatlar, 1 ailəyə mebellərin təmiri
və üzlənməsi üçün avadanlıqlar, 1 ailəyə qaynaq aparatı və
plastik boru ütüsü, 1 ailəyə inkubator və quş tükü təmizləyən
aparat verilmişdir. Ümumilikdə, 2020-ci ilin doqquz ayı
ərzində 901 nəfər ailə üzvü olan 197 aztəminatlı ailənin özü-
nüməşğulluğu təmin edilmişdir. Bundan əlavə, özünüməş-
ğulluğun təmin edilməsi istiqamətində sosial qayğıya ehtiyacı
olan ailələrlə görüş keçirilmiş, təsərrüfatlarını nümunəvi
inkişaf etdirən  5 ailəyə süd sağımı, 5 ailəyə otdoğrayan,
2 ailəyə isə arpa-buğda qıran  aqreqatları verilmişdir.
    Hesabat dövründə 318 tənha ahıl və əlil vətəndaşlara ev-
lərində sosial xidmət göstərilmiş, Naxçıvan Əlillərin Bərpa
Mərkəzində 123 nəfərin, Naxçıvan Uşaq Bərpa Mərkəzində
129 uşağın müalicəsi təşkil edilmişdir. Bundan əlavə,  müalicə
məqsədilə 50 nəfər yollayışlarla, 268 nəfər texniki reabilitasiya
vasitələrilə təmin olunmuş, 231 nəfərə protez-ortopediya
xidmətləri göstərilmişdir.
    Əhaliyə göstərilən xidmətlərin vahid və əlaqələndirilmiş
formada həyata keçirilməsini təmin etmək məqsədilə Naxçıvan
şəhərində “ASAN xidmət” Mərkəzinin layihələndirilməsi və
tikintisi ilə bağlı tədbirlər haqqında Azərbaycan Respublikası
Prezidentinin 2020-ci il 16 yanvar tarixli Sərəncamı ilə
Naxçıvan Muxtar Respublikası Nazirlər Kabinetinə 8,8 milyon
manat vəsait ayrılmışdır. Naxçıvan Muxtar Respublikasının
Nazirlər Kabineti yanında “ASAN xidmət” Mərkəzinin yara-
dılması haqqında Naxçıvan Muxtar Respublikası Ali Məclisinin
Sədri tərəfindən 2020-ci il 19 fevral tarixdə Sərəncam imza-
lanmış və müvafiq mərkəzin tikintisi davam etdirilir.
    Muxtar respublikada arxiv işi sahəsində həyata keçirilən
islahatların davamlılığını, dövlət arxiv təşkilatlarının fəaliy-
yətinin təkmilləşdirilməsini, cəmiyyətdə arxiv işinin rolunun
artırılmasını təmin etmək məqsədilə Naxçıvan Muxtar Res-
publikası Ali Məclisi Sədrinin 2020-ci il 14 mart tarixli
Sərəncamı ilə “Naxçıvan Muxtar Respublikasında arxiv işinin
inkişafına dair 2020-2025-ci illər üçün Dövlət Proqramı”
təsdiq edilmişdir.
    Muxtar respublikada əhalinin yaşayış səviyyəsinin yük-
səldilməsi, öz növbəsində, demoqrafik vəziyyətə müsbət təsir
göstərmiş, əhalinin sayı bir il öncəyə nisbətdə 2,7 min nəfər
artaraq 1 sentyabr 2020-ci il tarixə 461 min nəfər olmuşdur.
Əhali artımının təmin olunmasında yenidoğulanlar və müsbət
miqrasiya ilə yanaşı, insanların uzunömürlü yaşaması da
mühüm rol oynayır. Belə ki, 2020-ci ilin ötən dövründə
əhalinin hər 1000 nəfərinə  hesabı ilə ölənlərin sayı muxtar
respublikada 4,9 nəfər təşkil etmişdir ki, bu da ölkənin digər
iqtisadi rayonları və Bakı şəhəri ilə müqayisədə ən aşağı
göstəricidir. Bu dövr ərzində əhalinin hər 1000 nəfərinə
hesabı ilə ən az boşanma halı da muxtar respublikada qeydə
alınmışdır.
    “Naxçıvan Muxtar Respublikasının Babək rayonunun in-
zibati ərazi bölgüsündə qismən dəyişiklik edilməsi haqqında”
2020-ci il 12 iyun tarixli Azərbaycan Respublikasının Qanununa
əsasən Babək qəsəbəsinə şəhər, Cəhri və Nehrəm kəndlərinə
qəsəbə statusu verilmiş, təqdimat keçirilmişdir.

    Naxçıvan Muxtar Respublikası Ali
Məclisi Sədrinin 2019-cu il 3 aprel
tarixli “Ali və orta ixtisas təhsili müəs-
sisələrində ixtisasların müvafiq təşki-
latlara hamiliyə verilməsinə dair əlavə
tədbirlər və innovasiyaların dəstəklən-
məsi haqqında” Sərəncamından irəli

gələn vəzifələrin icrası məqsədilə Nax-
çıvan Dövlət Universitetinin hamiliyə
verilmiş Dövlət və bələdiyyə idarəetməsi
ixtisasının tələbələri ilə görüş təşkil
olunub.
    Tədbiri universitetin İqtisadiyyat və
idarəetmə fakültəsinin dekanı, dosent
Əşrəf Ələkbərov açıb. 
    Ədliyyə Nazirliyinin Təşkilat-nəzarət
şöbəsinin rəisi, baş ədliyyə müşaviri,
universitetin müəllimi Səttar Zamanov
nazirliklə universitet arasında yeni tədris
ilində həyata keçiriləcək işlərin təsdiq
edilmiş tədbirlər planı haqqında məlumat
verib. Qeyd olunub ki, ötən ildən baş-
layaraq tələbələr ədliyyə orqanlarında

“Ədliyyə könüllüləri” proqramı istiqa-
mətində həyata keçirilən layihələrdə
yaxından iştirak edirlər. Dövlət və bə-
lədiyyə idarəetməsi ixtisası üzrə təhsil
alan tələbələrin könüllü olaraq nazirliyin
fəaliyyət istiqamətlərinə uyğun gördüyü
işlərə cəlb edilməsi ilə yeni innovativ
layihələrin üzə çıxarılmasına köməklik
göstərilir.
    Bələdiyyələrlə iş mərkəzinin rəisi
vəzifəsini müvəqqəti icra edən  I dərəcəli
ədliyyə qulluqçusu Xəyal Eyvazov bə-
lədiyyələrlə iş mərkəzinin fəaliyyət is-
tiqamətlərindən danışıb.
    Sonda suallar cavablandırılıb.

Naxçıvan Muxtar Respublikası

Ədliyyə Nazirliyinin 

mətbuat xidməti 

Tələbələrlə görüş keçirilib

    Muxtar respublikada pensiya və müavinətlərin dayanıqlı
maliyyə təminatı formalaşdırılmışdır. Dövlət Sosial Müdafiə
Fondu tərəfindən 2020-ci ilin doqquz ayında pensiya və
müavinətlərin ödənilməsinə 135 milyon 459 min manata
yaxın vəsait yönəldilmişdir ki, bu da bir il öncəki göstəricidən
24,9 faiz çoxdur.
    Muxtar respublikada idmanın inkişafı cari ilin ötən dövründə
də diqqətdə saxlanılmış, Naxçıvan Muxtar Respublikası Ali
Məclisi Sədrinin 2020-ci il 14 fevral tarixli Sərəncamı ilə
“2020-2025-ci illər üçün Naxçıvan Muxtar Respublikasında
idmanın inkişafına dair Dövlət Proqramı” təsdiq edilmişdir.
Müvafiq Dövlət proqramının icrasına başlanılmış, Naxçıvan
şəhərində idman festivalı keçirilmişdir. 
    Uzunoba Su Anbarı ərazisində çimərlik futbolu meydan-
çasının yaradılması başa çatdırılmış, təlim-məşq kompleksinin
və Ordubad Şəhər Stadionunun tikintisi davam etdirilir. 
    Milli dəyərlərimizin təbliği, onun daha da zənginləşdirilərək
gələcək nəsillərə ötürülməsi istiqamətində zəruri tədbirlər
həyata keçirilir.
    2020-ci ilin yanvar-sentyabr aylarında Naxçıvan şəhərində
buzxananın yenidən qurulması, Yusif Küseyir oğlu türbəsinin
və Kəngərli rayonunda Şahtaxtı hamamının bərpası başa çat-
dırılmışdır. 
    Naxçıvan şəhərində Naxçıvançay sahilində “Sahil Parkı”nın,
Şərur şəhərində musiqili fəvvarənin tikintisi, Təqaüdçülər
Klubunun yenidən qurulması başa çatdırılmış, Şərur Rayon
Mədəniyyət Sarayının və “Saat Meydanı”nın, Şahbuz rayonunda
Tarix-Diyarşünaslıq Muzeyinin tikintisi davam etdirilir.
Bundan əlavə, Şərur, Ordubad və Sədərək rayonlarında bayraq

meydanlarının tikintisi davam etdirilir.
    Şərur şəhərində Mərasim evi və dini icma üçün iş otaqlarının
yenidən qurulması başa çatdırılmış, Naxçıvan şəhərində,
Babək rayonunun Cəhri qəsəbəsində və Culfa rayonunun
Qazançı kəndində hər birində bir məscidin tikintisi, Ordubad
şəhərində Cümə məscidinin yenidən qurulması, Culfa rayo-
nunun Milax kəndində məscidin, Ərəfsə kəndində pirin əsaslı
təmiri davam etdirilir.
    Naxçıvanda musiqi sənətinin və təhsilinin inkişafında
xüsusi xidmətləri olan bəstəkar Məmməd Məmmədovun 100
illik yubileyinin keçirilməsi haqqında Naxçıvan Muxtar Res-
publikası Ali Məclisinin Sədri tərəfindən 2020-ci il 28 yanvar
tarixdə Sərəncam imzalanmışdır.
    Cari ilin yanvar-sentyabr aylarında muxtar respublikada
kütləvi informasiya vasitələrinin inkişafı diqqətdə saxlanılmış,
Naxçıvan Muxtar Respublikası Ali Məclisinin Sədri yanında
Kütləvi İnformasiya Vasitələrinin İnkişafına Dövlət Dəstəyi
Fondunun nəzdində Televiziya və Radio Verilişləri Redaksiyası
yaradılmış və redaksiyanın fəaliyyəti təşkil olunmuşdur. 
    Naxçıvan Muxtar Respublikası Televiziya və Radio Şurasına
və Naxçıvan Mətbuat Şurasına yeni səlahiyyətlər verilmiş,
Naxçıvan Muxtar Respublikası Dövlət Televiziya və Radio
Verilişləri Komitəsinə yeni avadanlıqlar və avtomobillər
təqdim edilmişdir.
    Muxtar respublikada turizmin inkişafı istiqamətində
tədbirlər davam etdirilir. Naxçıvan Muxtar Respublikası Ali
Məclisi Sədrinin 2018-ci il 31 yanvar tarixli Sərəncamı ilə
təsdiq edilmiş “2018-2022-ci illərdə Naxçıvan Muxtar Res-
publikasında turizmin inkişafına dair Dövlət Proqramı”

görülən işlərin davamlılığının təmin edilməsinə geniş imkanlar
yaradıb. Culfa rayonunda Darıdağ arsenli su müalicə və
istirahət kompleksinin tikintisi muxtar respublikanın turizm
imkanlarının genişlənməsinə öz töhfəsini verəcəkdir.    
    Muxtar respublikanın tanıdılması məqsədilə hazırlanmış
“Azərbaycanın ürəyidir Naxçıvan” sənədli filmi Bolqarıstanda
keçirilmiş turizm film festivalında “Turizm məkanı” kateqoriyası
üzrə “Reportaj və ya sənədli film” alt kateqoriyasında qalib
gəlmişdir.

Hüquq-mühafizə orqanları ilə iş

    Muxtar respublikada hüquq-mühafizə orqanlarının maddi -
texniki bazasının gücləndirilməsi istiqamətində tədbirlər
davam etdirilir.
    2020-ci ilin yanvar-sentyabr aylarında Naxçıvan Muxtar
Respublikası Fövqəladə Hallar Nazirliyinə yeni xidməti av-
tomobillər və avadanlıqlar təqdim olunmuş, muxtar respublikada
aparılan tikinti-quraşdırma işlərində tikinti norma və qayda-
larının tələblərinə əməl olunmasına nəzarəti daha da güclən-
dirmək məqsədilə Dövlət Tikintidə Təhlükəsizliyə Nəzarət
İdarəsinin yeni laboratoriyası fəaliyyətə başlamışdır.
     Sədərək rayonunda Sədərək sərhəd gömrük-buraxılış mən-
təqəsinin tikintisi, Culfa rayonunda Dövlət Yanğın Təhlükəsizliyi
Şöbəsinin inzibati binasının yenidən qurulması davam etdirilir.
    Aparılan təhlillər deməyə əsas verir ki, bütün sahələrdə
əldə olunmuş uğurlar muxtar respublikanın davamlı və
dinamik inkişafına, əhalinin həyat səviyyəsinin yüksəldilməsinə
yeni imkanlar yaratmaqdadır.

    O gün gəldi, müjdə olsun, gözəl Şuşa,
cənnət Şuşa. Harayına səs verir, murdar
erməninin ayağını müqəddəs torpağından
qoparmağa gəlir igid oğulların. O do-
lanbac yollarından boylanan boynuna
dolanmağa, həsrətlə yollara baxan göz-
lərinin qadasını almağa gəlir əzizlərin,
doğmaların. Yolunu düz 28 il gözlədiyin
ər oğulların səni əsirlikdən qurtarmağa
gəlir. Haray yetir Laçına, Xankəndiyə.
Xarı bülbülə də de solmasın, onun ətrini
duymağa tələsir qəhrəmanların. Gözəl-
liklər aşiqi, böyük Vaqifə, xanımlar xa-
nımı, xan qızı Natəvana da de ki, artıq
yad baxışlar altında dolanmayacaq ruhları,
azad olacaqlar. Xəbər yetir dağlara qoy
bir-birinə “qoruyun qoynunuzda irəliləyən
igidləri” – desinlər. O gün çatır, köksünə
sancılan o yad əşyanı – erməni bayrağını
qoparıb atacaq igid oğulların. Azərbaycan
əsgəri üçrəngli, ay-ulduzlu bayrağı Cıdır
düzündə göylərə yüksəltməyə tələsir.
Eşidirsən, sənə doğru can atan oğulların
ayaq səslərini? Eşidirsən, Cəbrayılda,
Füzulidə, Zəngilanda, Qubadlıda oxunan
azan səslərini? Küləklər əsib sənə gəti-
rirmi azadlığın ətrini, igidlərin doğma
nəfəsini. Düz 28 il sürdü ayrılığımız,
“bir igidin ömrü” qədər ayrı qalsaq da,
bir ananın övlad həsrəti kimi olsa da,

ayrılığımız, torpaqlarımız yenidən əsl
sahibinə, öz anasına, Azərbaycanına qo-
vuşur. İllər sonra müqəddəs torpaqları-
mıza qədəm qoymaq qismət oldu həsrətini
çəkənlərə. Bu illər bir sınaq idi, bəlkə
də! Bizim tarix qarşısında sınağımız... 
    Nədəndir, bilmirəm, amma hər dəfə
səndən danışanda yadıma Fikrət Sadıq,
onun yanıqlı misraları düşür həmişə:
    Şuşa yadıma düşəndə
    Sınır qəlbim şüşə kimi.
    Görəsən, görərmiyəm
    Şuşanı bu qışa kimi?!
    Düz 28 qış gəldi keçdi, qar yağdı,
buz tutdu bulaqların, sən orada yad
tapdaqda bizsiz dondun, biz isə burada
sənsiz yanıb kül olduq. Fikrət Sadıq
kimi yüzlərlə insan səni görmədən nis-
gilli köçdü dünyadan. Neçə insan son
nəfəsində Şuşa azad olunanda oradan
– o ətirli torpağından gətirin tökün mə-
zarıma, – deyə vəsiyyət etdi. 
    Daha neçə qışı gözləyəcəyik, daha
neçə yayı qarşılayacağıq? Artıq bitir bu
çətin suallar da, Şuşasızlıq dərdi də.
Hamının arzusu, yuxusu çin olacaq. Hə-
qiqətə çevriləcək xəyallarımız, bitəcək
sənsizliyimiz. Azərbaycanın hər qarışı
əzizdir, – deyir igidlərin, amma sənin
yerin bir başqadır. Sən baş tacısan doğma

yurdun. Sən təkcə şuşalıların yox, bütün
azərbaycanlıların əzizisən. Sən tarixi-
mizsən, canımız, nəfəsimiz, Vətənimizin
almaz qaşı, alınmaz qalasısan. Ali Baş
Komandanın dediyi kimi: “İşğal edilmiş
torpaqların hər bir qarışı, hər bir şəhər
bizim üçün doğmadır, əzizdir. Mənim
üçün hər bir kəndin dəyəri, qiyməti o
biri kəndlə müqayisədə, o biri şəhərlə
müqayisədə eynidir, bərabərdir. Ancaq
siz də yaxşı bilirsiniz ki, Şuşanın Azər-
baycan xalqının qəlbində xüsusi yeri
var. Bu, bizim tarixi şəhərimizdir, qədim
mədəniyyət ocağıdır. Şuşa Azərbaycan
xalqına bir çox istedadlı, dahi şəxslər
bəxş edibdir. Əlbəttə ki, Şuşasız bizim
işimiz yarımçıq olar”.
    Qəm yemə, xarabazarlığa çevrilmiş
halınla bizi qarşılayacağın üçün. Da-
rıxma, doğma, əziz Şuşamız, köksündə
illərdir, dolaşıb sənə zərbə vuran, tarixini,
sərvətini talan edən vandalların izlərini
siləcəyik ürəyindən. Əvvəlkindən də
gözəl qurub-yaradacaq ər oğulların,
qızların hər qarışını. Sən yenə də ən
gözəl şəhəri olacaqsan Vətənimizin.
Yenə hər yay minlərlə adamı oraya səs-
ləyəcəksən. Yenə İsa bulağına axışacaq,
burada sərinləyib, dincəlib, çəmənlikləri
qarış-qarış gəzib xarı bülbül axtaracağıq.
Yenə dağ-daşın, meşələrin, yaylaqların,
bulaqların hamını heyran qoyacaq. Yol-
çəkən gözlərindəki həsrət əbədi olaraq
bitəcək. Sən həmişə bizim olmusan,
yenə də bizim olacaqsan – əzəli, əbədi
sahibinin – anan Azərbaycanın. Daha
qərib olmayacaqsan, torpağında, daşında
gül açacaq, gələn qışı da, yazı, yayı da,
payızı da, gələn neçə-neçə fəsilləri də
Cıdır düzündə qarşılayıb İsa bulağından
yola salacağıq. Yollarda qalan gözlərinə
can qurban deyən igidlərin yoldadır,
sənə çatmaqdadır. 270 yaşını birlikdə
qeyd etmək diləyilə...

- ramiyyə ƏkbƏrovA

Bu yol Şuşa yoludur
Şuşaya məktub 

    Azadlığı istəmirəm zərrə-zərrə, qram-qram,
    Qolumdakı zəncirləri qıram gərək, qıram-qıram.

     Böyük şairimiz Xəlil Rza Ulutürkün yazdığı bu misralar
azadlığın, müstəqilliyin bir xalq üçün nə qədər vacib olduğunu
açıq şəkildə göstərir. Tariximizin hansı səhifəsini vərəqləsək,
orada igidlərimizin, əcdadlarımızın keçdiyi qəhrəmanlıq yolunun
şanlı izlərinə rast gələrik. Doğulduğumuz torpağı qorumaq, onu
gələcək nəsillərə ötürmək vətənpərvərliyin əsas şərtlərindəndir.
Əsl vətənpərvərlik dildə yox, əməldə olmalıdır. Məhz bu
prizmadan yanaşdıqda vətənpərvərliyin meyarı söz ilə əməlin
üst-üstə düşməsidir. Ümummilli liderimiz Heydər Əliyevin
müəyyənləşdirdiyi və ölkə başçısı cənab İlham Əliyev tərəfindən
davam etdirilən siyasət bu gün də gənclərimizin vətənpərvər
ruhda böyüməsində böyük rol oynayır. Ulu öndər deyirdi:
“Gənclərimiz milli ruhda tərbiyə olunmalıdır, milli-mənəvi
dəyərlərimizin əsasında tərbiyələnməlidir. Gənclərimiz bizim
tariximizə yaxşı bələd olmalı, dilimizi yaxşı bilməlidir. Hər bir
gənc vətənpərvər olmalıdır, vətənpərvərlik böyük məfhumdur.
Bu, sadəcə orduda xidmət etmək deyil, Vətənə sadiq olmaq,
Vətəni sevmək, torpağa bağlı olmaq – budur, vətənpərvərlik”.
Bugünkü qələbələrimizin təməli Vətənini canından çox sevməklə
bizə örnək olan, bütün varlığını, ömrünü, zəkasını öz xalqına,
millətinə həsr etmiş ulu öndər tərəfindən qoyulmuşdur. Bu
tarixi zəfərimiz bu gün onun layiqli davamçısı, cənab Prezidentimiz
İlham Əliyevin yürütdüyü məqsədyönlü siyasətin nəticəsidir. 
     Artıq bir aydır ki, hər sabahı qələbə xəbəri ilə açırıq. Ürəkdə
qürur hissi yaranır, gözümüzdə Qarabağın xəyalı canlanır. Və-
tənpərvər xalqımızın əzmi, iradəsi, şəhid analarının o sınmayan
vüqarı insanın qürur hissinə əlavə güc qatır. Belə də olmalıdır.
Çünki biz türk oğlu türkük. Biz xalqına müstəqilliyi, azadlığı
qazandıran Heydər Əliyev ideyalarına sadiq bir millətik. Biz
adı çəkiləndə ermənilərin canına üşütmə salan Ramil Səfərovun,
Mübariz İbrahimovun, Polad Həşimovun davamçılarıyıq. 
     Mən də gələcəyin jurnalisti kimi Xocalı həqiqətlərini dünyaya
çatdıran Azərbaycanın Milli Qəhrəmanı Çingiz Mustafayevin,
Azərbaycanın haqq işinin dünyada təbliğ olunması yolunda öz
canlarından keçən Azərbaycanın Milli Qəhrəmanları Salatın
Əsgərova və Alı Mustafayevin, Fəxrəddin Şahbazovun davamçısı
olmaq istəyirəm. Buradan onların müqəddəs ruhlarına səslənirəm:
“Şəhidlər, xalqımız sizinlə fəxr edir. Bilirəm, eşidirsiniz səsimizi,
görürsünüz bizi. Çünki Şəhidlər ölməz!!! 28 il bundan öncə
xalqımıza edilən o zülmü – Xocalı həqiqətlərini, digər erməni
vandalizmi faktlarını lentə köçürdünüz, acı fəryadımızı dünyaya
bəyan etdiniz. Qalxın, qalxın ki, ard-arda qazandığımız şanlı
qələbələrdən, müzəffər Ordumuzun rəşadətindən, qorxmazlı-
ğından, əyilməzliyindən  bəhs edin!!! Ruhunuz şad olsun! Ali
Baş Komandanımızın qətiyyəti və ordumuzun şücaəti bizi Qa-
rabağa – mənfur düşmən tapdağından azad olan torpaqlara qo-
vuşdurur. Əzəmətli bayrağımızın tezliklə bütün Dağlıq Qarabağda
dalğalanacağına inanırıq. Qarabağ Azərbaycandır!”
    Bəlkə də, borcundan çıxmadım, Vətən,
    Ömür bahar deyil, bir də qayıtsın,
    Ölsəm də qoynunda qoy ölüm ki, mən,
    Çürüyüm, bir ovuc torpağın artsın!

Məcid ƏkbƏrov

Naxçıvan Dövlət Universitetinin 

Azadlıq eşqi
Estafet

İtmişdir
Babək rayonunun Şəkərabad kəndində ya-

şamış İmanova Zəhra Həsən qızının adına olan
108A inventar nömrəli “Torpağın mülkiyyətə ve-
rilməsinə dair  şəhadətnamə” itdiyindən etibarsız

sayılır.
*    *    *

Şərur rayonunun Dəmirçi kənd sakini Kəri-
mov Yusif Kərəm oğlunun adına olan JN-326A in-
ventar nömrəli “Torpağın mülkiyyətə verilməsinə
dair  şəhadətnamə” itdiyindən etibarsız sayılır.

(esse)


